
Dell’Aneide
Canto i.





61.




Mà già che staje pe chesso amarecata:
Siente: haverrà terribele tempesta
Figlieto a Talia all’arme scazzecata,
Mà la sopervia ammaccarrà de chesta.
A nova legge la vorrà obregata:
E, ammaccata a li Rutole la cresta,
Sarrà tre anne prencepe assoluto;
Pò l’apparecchia, o figlia, lo tavuto.




62.




E le soccede Ascanio, che se chiamma
Julo pe sopranomme (era chiammato
Ilo, primma che fosse de la shiamma
Lo bell’Ilio de Troja zeffonnato)
Trent’anne Rè de groliosa famma
Sarrà, dapò che ad Arba trasportato
Haggia lo scettro, e la farrà secura
Co brava gente, e co gagliarde mura.




63.




Li brave Aroje de la toa razza stessa
Lloco pe trecient’anne regnarranno,
Nfi che co Marte la Sacerdotessa
Ilia Regina faccia contrabanno;
Cossi dui figlie da sta Prencepessa
Co sto ’ngarbugliamiento nascerranno;
E a no partoro stisso gnenetate
Saranno Remmo, e Ruommolo chiammate.




64.




De na pelle lupegna lo tabano
Ruommolo se farrà; pe havere à mente,
Ca l’allattaje na lopa, e chiano, chiano
Tutta soa se farrà l’Arbana gente.
E chisso à fare metterrà la mano
Chella nova Cetà, che veramente
Sarrà figlia de Marte, e fravecata
Romma sarrà da Ruommolo chiammata.

